1. Dandin: Kavyadarsa, Paricchedas 1 & 2 (6th-7th century)

2. Bhamaha: Kavyalamkara (7th century)

साध्यसाधनधर्माभ्यां सिद्धो दृष्टान्त उच्यते   ।
तद्विपर्ययतो वापि तदाभस्तदवृत्तितः   । । ५.२६  । ।
साध्येन लिङ्गानुगतिस्तदभावे च नास्तिता   ।
ख्याप्यते येन दृष्टान्तः स किलान्यैर्द्विधोच्यते   । । ५.२७  । ।
---------------

असौ शुक्लान्तनेत्रत्वाच्चकोर इति गृह्यतां  ।
तुल्यजातावदृष्टत्वात्साधयतचकोरतां  । । ५.५४  । ।
उक्तस्यार्थस्य दृष्टान्तः प्रतिबिम्बनिदर्शनं  ।
ननूपमानुमैवास्तु न हेत्वनभिधानतः   । । ५.५५  । ।
साध्यसाधनयोरुक्तिरुक्तादन्यत्र नेष्यते   ।
मुखं पद्ममिवेत्यत्र किं साध्यं किं च साधनं  । । ५.५६  । ।
इति प्रयोगस्य यथा कलावपि भवानिह   ।
श्रेयान्वृद्धानुशिष्टत्वात्पूर्वे कृतयुगे यथा   । । ५.५७  । ।
यत्र दृष्टान्तमात्रेण व्यज्येते साध्यसाधने   ।
तमाहुः शुद्धदृष्टान्तं तन्मात्राविष्कृतेर्यथा   । । ५.५८  । ।
भरतस्त्वं दिलीपस्त्वं त्वमेवैलः पुरूरवाः   ।
त्वमेव वीर प्रद्युम्नस्त्वमेव नरवाहनः   । । ५.५९  । ।
कथमेकपदेनैव  व्यजेरन्नस्य ते गुणाः   ।
इति प्रयुञ्जते सन्तः केचिद्विस्तरभीरवः   । । ५.६०  । ।
पदमेकं वरं साधु नार्वाचीननिबन्धनं  ।
वैपरीत्याद्विपर्यासं कीर्तेरपि करोति तथ् । । ५.६१  । ।
अहृद्यमसुनिर्भेदं रसवत्त्वेऽप्यपेशलं  ।
काव्यं कपित्थमामं यत्केषांचित्तादृशं यथा   । । ५.६२  । ।
3. Udbhata: Kavyalamkarasarasamgraha (c. 776-807 AD) and 4. Induraja’s Laghuvrtti

अपश्यच्चातिकष्टानि तप्यमानां तपांस्युमां  ।
असंभाव्यपतीच्छानां कन्यानां का परा गतिः  । । काव्यालङ्कारसंग्रह २.*६  । ।
बहूनामभिमतवरप्राप्त्युपायानां प्रार्थनादीनां संभवे कस्माद्भगवती तपसा शरीरमायासितवतीत्याशङ्क्य तत्समर्थनायाभिहितंऽअसंभाव्यपतीच्छनाम्ऽइति  ।
दुःप्रापभर्त्रभिलाषित्वात्तपः समाश्रितवती  ।
तपांसि भगवतीं खेदयन्ति  ।
तानि पुनः सा तथाविधान्युपार्जयति  ।
अतस्तपस्तप्यते तपस्तपःकर्मकस्यैवेति कर्तुः कर्मवद्भावः  ।
एवमेव चतुर्विधोर्ऽथान्तरन्यासोऽभिहितः  ।
ननु यदि समर्थ्यसमर्थकभावे सत्यर्थान्तरन्यासो भवति  ।
एवंसत्यप्रस्तुतप्रशंसादृष्टान्तयोरपि समर्थ्यसमर्थकभावसद्भावादर्थान्तरन्यासताप्रसङ्गः  ।
तथाहि  ।
"प्रीणितप्रणयि स्वादु काले परिणतं( च यत्) विना पुरुषकारेम फलं पश्यत शाखिनाम्"इत्यास्यामप्रस्तुतप्रंशसायां विशेषात्सामान्यस्य प्रतिपत्तिर्यथा सेचनादिकं पुरुषव्यापारमन्तरेण वनशाखिनां विविधगुणोपेतस्य फलस्य प्रसूतिर्दैवप्रधाना एवमेतत्सर्वं जगति दैवप्रधानमिति  ।
अत्र च समर्थ्यसमर्थकभावो विद्यते  ।
सर्वं जगच्चेष्टितं दैवप्रधानं पुरुषकारान्वयव्यतिरेकाननुविधायित्वाद्वनशाखिफलवदिति  ।
ततश्च
तत्राप्यर्थान्तरन्यासत्वप्रसङ्गादलक्ष्यव्याप्तिर्लक्षणदोषः  ।
दृष्टान्तेऽपि च (समर्थ्य) समर्थकभावो विद्यते  ।
तथाहि "त्वयि दृष्ट एव तस्या निर्वाति मनो मनोभवज्वलितं  ।
आलोके हि सितांशोर्विकसति कुमुदं कुमुद्वत्याः"  । ।
इत्यत्र यथा चन्द्रगुणपक्षपातित्वेन कुमुदिन्याश्चन्द्रालोके कुमुदं विकसति, तद्वद्गुणपक्षपातित्वात्त्स्यास्त्वद्दर्शने मनो मन्मथाग्निप्रज्वलितमुपशाम्यतीति समर्थ्यसमर्थकभावोऽवगम्यते  ।
तेन दृष्टान्तेऽप्यर्थान्तरन्यासताप्रसङ्ग इत्याशङ्क्याह----
#<प्रकृतार्थसमर्थनात् ।
अप्रस्तुतपरशंसाया दृष्टान्ताच्च पृथक्स्थितः  । । काव्यालङ्कारसंग्रह २.५  । ।>#

सत्यमप्रस्तुतप्रशंसायां दृष्टान्ते च समर्थ्यसमर्थकभावोऽवगाम्यते  ।
न तु तत्रार्थान्तरन्यासवत्समर्थ्यसमर्थकभावस्य संभवः  ।
अर्थान्तरन्यासे हि सर्थ्यस्य यथायोगं पूर्वोत्तरकालभावित्वेन स्वकण्ठेनोपात्त्सय समर्थनम्, अप्रस्तुतप्रशंसायां त्पप्रकृतसामर्थ्येन प्रकृतमाक्षिप्यते, न तु स्वकण्ठेनोपादीयते, यथा पूर्वोपवर्णिते उदाहरणे  ।
तत्र हि वनशाखिनां फलदर्शनेनाप्रकृतेन दैवप्रधानेन समग्रजगद्गोचरं दैवप्राधान्यं प्रकृतमाक्षिप्यते, न तु तस्यार्थान्तरन्यासवत्स्वकण्ठेनोपादानं  ।
अतश्च तत्र सत्यपि समर्थ्यसमर्थकभावे शब्दोपक्रान्तप्रकृतार्थनिष्ठत्वाभावान्नार्थान्तरन्यासत्वं  ।
दृष्टान्तेऽपिच द्वयोरपि समर्थ्यसमर्थकयोः स्वकण्ठेनोपात्तत्वात्सत्यपि स्वकण्ठोपात्तप्रकृतार्थनिष्ठत्वे दृष्टान्तस्य समर्थ्यसमर्थकभावपुरःसरीकारेण प्रवर्तमानत्वान्न भवत्यर्यान्तरन्यासत्वं  ।
न खलु तस्य समर्थ्यसमर्थकभावपुरःसरकारेण प्रवृत्तिः  ।
बिम्बप्रतिबिम्बभावमात्रस्य शब्दस्पृष्टत्वात् ।
अर्थाद्धि तत्र समर्थ्यसमर्थकभावावसायः  ।
अर्थान्तरन्यासे तु समर्थ्यसमर्थकभावेनैवोपक्रमः  ।
तेन यत्र समर्थ्यसमर्थकभावोपक्रममर्थान्तरोपादानं तत्रार्थान्तरन्यासत्वाद्दृष्टान्तस्यार्थान्तरन्यासताप्रसङ्गो न भवति  ।
तदिदमुक्तंऽप्रकृतार्थसमर्थनादिऽति  ।
अत्र प्रकृतशब्दः स्वकण्ठोपात्तप्रकृतार्थनिष्ठो द्रष्टव्यः  ।
समर्थनं चात्रोपक्रमावस्थावर्त्त्युपात्तं  । ।
------------------

#<यो वैधर्म्येण दृष्टान्तो यथेवादिसमन्वितः  ।
व्यतिरेकोऽत्र सोऽपीष्टो विशेषापादनान्वयात् । । काव्यालङ्कारसंग्रह २.७  । ।>#

ऽयो वैधर्म्येण दृष्टान्तऽइतिऽविशेषापादनान्वयादऽति च व्यतिरेकलक्षणं योजितं  ।
वैधर्म्यं ह्युपमेयधर्मस्योपमाने विगमः  ।
यथेवादिसमन्वित इत्यनेन यथेवाद्यवद्योतितत्वमुपमानोपमेयभावस्याह  ।
तस्योदाहरणम्-----
शीर्णपर्णाम्बुवाताशकष्टेऽपि तपसि स्थितां  ।
समुद्वहन्तीं नापूर्वं गर्वमन्यतपस्विवत् । । काव्यालङ्कारसंग्रह २.*९  । ।
शीर्णपर्णाम्बुवातानामाशो भक्षणं  ।
अत्रान्यतपस्विन उपमानं, भगवत्युपमेया, साधारणश्च धर्मः कष्टे तपस्यवस्थितत्वाच्चेतसः सोल्लासता  ।
वतिश्चात्र गर्वोद्वहननिबन्धनं यत्तच्चेतसः सोल्लासत्वं तन्निबन्धनमुपमानोपमेयभावमवगमयति  ।
गर्वं न समुद्वहन्तीमित्युपमानादुपमेयस्य विशेषः पिरतिपादितः  ।
अन्ये किल तपस्विनः सातिशयतपोवशात्समुल्लसितचित्ताः सन्तो गर्वं समुद्वहन्ति, भगवती त्वत्यन्तमुपशान्तचित्तत्वान्न तथा  ।
एवं चात्र गर्वोपक्रमावस्थापेक्षमुपमानोपमेययोः सादृश्यं, तदनिर्वाहात्तूपमानादुपमेयस्य व्यतिरेकः  ।
अनिर्वाहे च निमित्तमत्र स्वकण्ठेनानुपात्तमप्यर्थसामर्थ्यादवगम्यते अत्यन्तोपशान्तचित्तत्वं नाम  ।
एवमयं निमित्तादर्शने बत्युपात्तोपमानोपमेयभावो व्यतिरेक उदाहृतः  ।
निमित्तोपादाने तु तस्योदाहरणमुन्नेयं  ।
एवमेते चत्वारो व्यतिरेकाः प्रतिपादिताः  ।
निमित्तदर्शनादर्शनाभ्यां यौ व्यतरेकौ तयोः
प्रत्येकमुपमानोपमेयभावस्य इवाद्युपादानानुपादानाभ्यां द्विभेदत्वात् ।
एषामपि चतुर्णां व्यतिरेकाणां श्लिष्टोक्तियोग्यशब्दोपादाने सति पुनरपरे पूर्वोपक्रान्तेनैव रूपेण चत्वारो भेदा भवन्ति  ।
---------------------------------------
#<अनन्वयं ससंदेहं संसृष्टिं भाविकं तथा  ।
काव्यदृष्टान्तहेतू चेत्यलङ्कारान्परे विदुः  । । काव्यालङ्कारसंग्रह ६.१  । ।>#

अत्र इतिशब्दस्य वक्ष्यमाणं यदनन्वयादिलक्षणं तदुपक्षेपार्थत्वेन प्रयोगान्नानन्वयादिस्वरूपपरामर्शार्थत्वं  ।
इत्येवं वक्ष्यमाणलक्षणकत्वेनानन्वयादीनलङ्कारान्विदुरित्यर्थः  ।
इत्येवं वक्ष्यमाणलक्षणकत्वेनानन्वयादीनलङ्कारान्विदुरित्यर्थः  ।
अतो वेदनक्रियाकर्मत्वादनन्वयमित्यादौ द्वितीया  ।
काव्यदृष्टान्तहेतू चेत्यत्र दृष्टान्तहेतुशब्दाभ्यां काव्यशब्दः प्रत्येकमभिसंबध्यते  ।
दृष्टान्तशब्दस्य चात्र पूर्वनिपातोऽभ्यर्हितत्वात् ।
अभ्यर्हितत्वं दृष्टान्तस्य दृष्टान्तप्रतिबिम्बितव्याप्तिमुखेन हेतोः प्रायेण गमकता संप्रत्ययात् ।
----------------------

#<इष्टस्यार्थस्य विस्पष्टप्रतिबिम्बनिदर्शनं  ।
यथेवादिपदैः सून्यं बुधैर्दृष्टान्त उच्यते  । । काव्यालङ्कारसंग्रह ६.८  । ।>#

इष्टस्य प्राकरणिकतया प्रतिपादयितुमभिमतस्यार्थस्य यत्र विस्पष्टतया प्रतिबिम्बं सदृश वस्तु निदर्श्यते तत्र काव्यदृष्टान्तो नामालङ्कारः  ।
ननु "कोपादेकतराघातनिपतन्मत्तदन्तिनः  ।
हरेर्हरिणयुद्धेषु कियान्व्याक्षेपविस्तरः"इत्येवमादावपि अप्रस्तुतप्रशंसायामिष्टार्थप्रतिबिम्बनिदर्शनं विद्यते  ।
तथाहि---अत्र रामदेवस्य मारीचवधे व्यापारो निरायासो हरिणहननोद्योगिकसरिकिशोरप्रतिबिम्बितत्वेन निदर्शितः  ।
अतोऽत्रापि दृष्टान्तताप्रसङ्गः  ।
नैतत् ।
यत एतदर्थमेव विस्पष्टग्रहणमुपात्तं  ।
अत्र हि प्रतिबम्बादेव बिम्बस्योन्नयनाद्विस्पष्टरूपतया इष्टस्यार्थस्य प्रतिबिम्बनिदर्शनं नास्ति  ।
यत्र तु इष्टमर्थं स्वकण्ठेनोपादाय तस्य प्रतिबिम्बमुपदर्श्यते तत्र दृष्टान्तत्वं  ।
अतो नातव्याप्तिः  ।
उपमादावप्येत्वंविधस्य रूपस्य संभव इति तन्निराकरणार्थमुक्तम्---यथेवादिपदैः शून्यमिति  ।
आदिग्रहणेनात्र साधारणधर्मस्यापि परिग्रहः  ।
तस्योदाहरणम्----
किञ्चात्र बहुनोक्तेन व्रज भर्तारमाप्नुहि  ।
उदन्वन्तमनासाद्य महानद्यः किमासते  । । काव्यालङ्कारसंग्रह ६.*९  । ।
अत्र भगवतीकर्तृकाया वरप्राप्तेर्महानदीकर्तृका उदन्वत्प्रार्विस्पष्टतया प्रतिबिम्बत्वेनोपनिबद्धा  ।
अतो दृष्टान्तः  ।
एवमेतेऽष्टकषट्कत्रिकसप्तकैकादशकषट्कैः षङ्भिर्वर्गैरेकचत्वारिंशदलङ्काराः प्रतिपादिताः  ।
ननु यत्र काव्ये सहृदयहृदयाह्लादिनः प्रधानभूतस्य स्वशब्व्यापारास्पृष्टत्वेन प्रतीयमानैकरूपस्यार्थस्य सद्भवस्तत्र तथाविधार्थाभिव्यक्तिहेतुः काव्यजीवतभूतः कैश्चत्सहृदयैर्ध्वनिर्नाम व्यञ्जकत्वभेदात्मा काव्यधर्मोऽभिहितः  ।
स कस्मादिह नोपदिष्टः  ।
उच्यते  ।
एष्वेवालङ्कारेष्वन्तर्भावात् ।
तथाहि---प्रतीयमानैकरूपस्य वस्तुत्रैविध्यं तैरुक्तं वस्तुमात्रालङ्काररसादिभेदेन  ।
तत्र वस्तुमात्रं तावत्प्रतीयते यथा---
चक्राभिघातप्रसभाज्ञयैव चकार यो राहुवधूजनस्य  ।
आलिङ्गनोद्दामविलासवन्ध्यं रतोत्सवं चुम्बनमात्रशेषं  । ।
इति  ।
अत्र हि राहुवधूरतोत्सवस्य या चुम्बनमात्रेशेषता तत्कर्मका चक्राभिघातप्रसभाज्ञाकरणिका चकारेति करणलक्षणा क्रियाभिधीयते  ।
सा
चैवंविधा कार्यभूतत्वात्कारणमन्तरेणानुपपद्यमाना तथाविधवैरस्यकारि राहुशिरश्छेदलक्षणं कारणं नालङ्काररूपं, नापि रसादिरूपं, अपि तु वस्तुमात्ररूपं कल्पयति  ।
अतोऽत्र वस्तुमात्रस्यैवंविधस्य शब्दव्यापारास्पृष्टस्य प्रतीयमानता, तद्विषयस्य च काव्यधर्मस्य ध्वननाभिधानस्य वाच्यवाचकव्यापारशून्यावगमनस्वभावत्वात्पर्यायोक्तालङ्कारस्पर्शित्वं, तदुक्तम्----
"पर्यायोक्तं यदन्येन"इत्यादि  ।
ननु पर्यायोक्तशब्देन प्रकारान्तरेण उच्यमान्त्वात्प्रतीयमानं वस्तु अभिधीयते  ।
तच्चेह प्रतीयमानं
प्रधानत्वादलङ्कार्यतया वक्तुं युक्तम्, न त्वलङ्कृतिकारणतया  ।
अतः कथं तस्यालङ्कारव्यपदेशः  ।
उच्यते  ।
प्रधानमपि गुणानां सौन्दर्यहेतुत्वादलङ्कृतौ साधनत्वं भजति  ।
दृश्यते हि लोके व्यपदेशः स्वाम्यलङ्करणका भृत्या इति  ।
अतोऽत्रापि प्रतीयमानस्य सत्यपि प्रधानत्वे स्वगुणभूतवाच्यसौन्दर्यसाधकतमत्वादलङ्कारव्यपदेशो न विरुध्यते  ।
यदि वा भगवद्वासुदेववर्तितया योऽसौ वीररसोऽवगम्यते तदपेक्षया तस्य मुख्ययैव वृत्त्या गुणभूतत्वादलङ्कारता  ।
एवमुत्तरत्रापि यथासंभवं योज्यं  ।
"स्निग्धस्यामलकान्तिलिप्तवियतो वेल्लद्बलाका घना
वाताः शीकरिणः पयोदसुहृदामानन्दकेकाः कलाः  ।
कामं सन्तु दृढं कठोरहृदयो रामोऽस्मि सर्वं सहे
वैदेही तु कथं भविष्यति हहा हा देवि धीरा भव"  । ।
इत्येवमादावपि रामादीनां शब्दानामसाधारणरूपतया राज्यभ्रंशवनवाससीताहरणपितृमरणादयो दुःखैकहेतवः स्वार्थसहचारिणो वस्तुमात्ररूपा व्यङ्ग्यधर्मास्तत्परिणतरूपतया स्वार्थस्य प्रतीतिस्तद्वेतुभूतत्वात्पर्यायोक्तालङ्कारसंस्पर्शितैव  ।
न खलु पदे पर्यायोक्तेन भवितव्यमितीयं राज्ञामाज्ञा सूत्रकारवचनं वा  ।
लक्षणयोगाद्वि विभक्तरूपतावस्थाप्यते  ।
अत्र च पर्यायोक्तलक्षणं विद्यते  ।
वाच्यवाचकव्यापारशून्यस्यावगमनात्मनः प्रकारस्य सद्भावात् ।
तेन कथं पर्यायोक्तता न स्यात् ।
एवमन्यत्रापि वस्तुमात्रे प्रतीयमाने पर्यायोक्तता वाच्या  ।
तस्मान्न वस्तुमात्रे प्रतीयमाने तदभिव्यक्तिहेतुः काव्यधर्मो ध्वनिर्नामार्थान्तरं  । ।
अलङ्काराणां तु यद्यपि---
"लावण्यकान्तिपरिपूरितदिङ्भुखेऽस्मिन्
स्मेरेऽधुना तव मुखे तरलायताक्षि  ।
क्षोभं यदेति न मनागपि तेन मन्ये
सुव्यक्तमेव जलराशिरयं पयोधिः"  । ।
इत्यादौ प्रतीयमानैकरूपता, तथाप्यनन्तरोक्तलक्षणेष्वलङ्कारेषु अनुप्रवेशो भविष्यति पर्यायोक्ते वा  ।
तथा ह्यत्र श्लोके मुख्यस्य लावण्यकान्तिपरिपूरितदिङ्भुखस्य विकसितहासज्योत्स्नस्य संबोधनसामर्थ्यावसिततरलायताक्षित्वस्य च संनिधानाज्जलनिधेः क्षोभमुपपत्तिमत्त्वेन संभाव्य तद्भावो जाड्यसमूहावच्छादितस्वभावत्वादभिहितः  ।
तथाविधार्थपर्यालोचनया चात्र मुखस्य चन्द्रेण रूपणा प्रतीयते  ।
चन्द्रसंनिधानाज्जलनिधेः क्षोभस्योत्पाददर्शनात् ।
न च यस्यालङ्कारस्य प्रतीयमानरूपता तस्येहालङ्कारत्वं केनचिन्निवारितमिति प्रतीयमानरूपतया रूपकाख्योऽलङ्कारो भविष्यति  ।
अथवा पर्यायोक्त्या रूपकस्यात्रावसतत्वात्पर्ययोक्तमलङ्कारः  ।
"सुवर्णपुष्पां पृथिवीं चिन्वन्ति पुरुषास्त्रयः  ।
शूरश्च कृतविद्यश्च यश्च जानाति सेवितुम्"  । ।
इत्यादौ तु शूरादिभिः सह सुवर्णपुष्पपृथिवीकर्मकस्य चयनस्यानुपपद्यमानान्वयत्वात्सादृश्यस्यान्वयेनोपमेयभूतस्य बहुलाभत्वस्य तत्सदृशस्य या लक्षणा तद्द्वारेण गर्भीकृतोपमानोपमेयभावा असंभवद्वाच्यार्था निदर्शना द्रष्टव्या  ।
यदुक्तम्---"अभवन्वस्तुसंबन्ध"इत्यादि  ।
भट्टवामनेन चात्र वक्तोक्तिव्यवहारः प्रवर्तितः  ।
यदवोचत्---"सादृश्याल्लक्षणा वक्तोक्तिरि"ति  ।
"सर्वैकशरणमक्षयमधीशमीशं धियां हरिं कृष्णं  ।
चतुरात्मानं निष्क्रियमरिमथनं नमत चक्रधरम्"  । ।
इत्यादावपि श्लेषः  ।
तथा ह्यत्र सर्वैकशरणमक्षयमित्यादीनां शब्दानामर्थभेदेन भिन्नत्वे सति यथायोगमेकप्रयत्नोच्चार्याणामेकप्रतयत्नोच्चार्यशब्दसदृशानां वोच्चारणं  ।
अतो विरोधालङ्कारप्रतिभोत्पत्तिहेतुरत्र श्लेषः  ।
यदुक्तम्---"एकप्रयत्नोच्चार्याणाम्"इत्यादि  ।
एवमलङ्कारान्तरेष्वपि प्रतीयमानेषु वाच्यं  ।
तेनालङ्कारनिष्ठस्यापि अभिव्यञ्जकत्वस्योक्तेष्वलङ्कारेष्वन्तर्भावादव्याप्त्यभावः  ।
रसभावतदाभासतत्प्रशमानां तु
प्रतीयमानतायामुदाहरणम्----
"याते गोत्रविपर्यये श्रुतिपथं शय्यामनुप्राप्तया
निर्ध्यातं परिवर्तनं पुनरपि प्रारब्धुमङ्गीकृतं  ।
भूयस्ततप्रकृतं कृतं च शिथिलक्षिप्तैकदोर्लेखया
तन्वङ्ग्या न तु पारितः स्तनभरः ऋष्टुं प्रियस्योरसः"  । ।
इति  ।
तथा हि--अत्र गोत्रस्खलितस्य श्रुतिपथप्राप्तेरीर्ष्याविप्रलम्भशृङ्गारो नायिकायाः संमुखीभूतोऽपि संभोगशृङ्गारेण स्वहेतुसामग्र्यप्रतिलब्धप्रकर्षेण तिरोधाय प्रदर्शितः  ।
निर्ध्यातं परिवर्तनमित्यादिना हि यथाक्रममीर्ष्याविप्रलम्भशृङ्गारानुभावस्य परिवर्तनस्य दर्शनप्रार्थनाध्यवसायानुष्ठानात्मिकाश्चतस्रोऽवस्थाः संभोगशृङ्गारमन्थरीकृतस्वस्वभावत्वेनोपवर्णिताः  ।
पुनश्च संभोगशृङ्गारेण वाक्यार्थो निर्वाहितोऽन तु पारितःऽइत्यादिना  ।
अतोऽत्र संभोगशृङ्गारस्येर्ष्याविप्रलम्भशृङ्गारतिरोधानहेतोः प्रतीयमानता  ।
तत्र च पूर्वं रसवत्त्वलक्षणोऽलङ्कारः प्रतिपादितोऽरसवद्दर्शितऽइत्यादिना  ।
एवं रसान्तरेष्वपि वाच्यं  ।
यत्रापि भावस्तथा रसभावाभासा रसभावतदाभासप्रशमाश्च प्रतीयमानास्तत्रापि यथाक्रमं प्रेयस्वदूर्जस्वित्समाहितलक्षणालङ्कारयोगो वाच्यः  ।
एवमेतत्प्रधानभूतेषु रसादिषूक्तं  ।
गुणभूतेष्वपि च रसेषूदात्तालङ्कारः प्रतिपादितःऽचरितं च महात्मनाम्ऽइत्यादिना  ।
अतश्च रसादिष्वभिव्यञ्जकत्वस्य नार्थान्तरता  ।
एवं च त्रिविधेऽपि प्रतीयमानेर्ऽथे यच्छष्ठानां व्यञ्जकत्वमनन्तरोपवर्णितेषूदाहरणेषु षटूप्रकारतयोपदर्शितं तस्योक्तेष्वेवालङ्कारेष्वन्तर्भावाद्य्वाप्तिः  ।
षट्प्रकारता चात्र त्रिविधप्रतीयमानार्थनिष्ठस्यापि व्यञ्जकत्वस्य वाच्यस्य विवक्षितत्वाविवक्षितत्वाभ्यामुक्त  ।
तथा हि---द्विविधं व्यञ्जकत्वं, वाचकशक्त्याश्रयं वाच्यशक्त्याश्रयं च  ।
तत्र वाचकशक्त्याश्रयमलङ्काराणामेव व्यङ्ग्यत्वादेकप्रकारं  ।
तत्र ह्यलङ्कारा एव व्यज्यन्ते, न तु वस्तुमात्रं नापरसादयः, यदुक्तम्----
"आक्षिप्त एवालङ्कारः शब्दशक्त्या प्रकाशते  ।
यस्मिन्ननुक्तः शब्देन शब्दशक्त्युद्भवो हि सः"  । ।
इति  ।
वाच्यशक्त्याश्रयं तु रसादिवस्तुमात्रालङ्काराभिव्यक्तिहेतुत्वात्र्रिविधं  ।
तत्र यत्तावद्वाचकशक्त्या श्रयं व्यङ्ग्यभूतालङ्कारैकनियतं शब्दशक्तिमूलानुरणनरूपव्यङ्गयतया सहृदयैर्व्यञ्जकत्वामुक्तं "सर्वैकशरणमक्षयम्"इत्यादौ, तत्र शब्दशक्त्या ये प्रतीयन्ते विरोधादयोऽलङ्कारास्तत्संस्कृतस्वभावं वाच्यमवगम्येते  ।
अतश्चत्र वाच्यस्य विवक्षैव  ।
यत्तु वाच्यशक्त्याश्रयं "याते गोत्रविपर्यये श्रुतिपथम्"इत्यादावसंलक्ष्यक्रमरसादिव्यङ्ग्यनिष्ठं व्यञ्जकत्वमुक्तं तत्रापि वाच्यस्य विवक्षितत्वमेव  ।
वाच्यभूतानुभावादिविवक्षयैव व्यङ्ग्यरसादिप्रतीतेरुत्पादात् ।
तदेवं वाचकशक्त्याश्रयव्यङ्ग्यभूतालङकारैकनियते वाच्यशक्त्याश्रये चासंलक्ष्यक्रमरसादिव्यङ्ग्यनिष्ठे व्यञ्जकत्वे वाच्यस्य विवक्षितत्वमेव  ।
वस्तुमात्रालङ्कारविषयस्य तु वाच्यशक्त्याश्रयस्य व्यञ्जकत्वस्य प्रत्येकं वाच्यस्य विवक्षितत्वाविवक्षितत्वाभ्यां द्वैविध्यं  ।
तथाहिऽचक्राभिघातप्रसभाज्ञयेऽत्यादौ वस्तुविषये व्यञ्जकत्वे वाच्यस्य विवक्षितत्वं कार्यविवक्षापूर्वकत्वेन कारणप्रतीतिप्रसवात् ।
ऽस्निग्धश्यामलकान्तीऽत्यादौ तु रामादिशब्दानामर्थान्तरसंक्रमितवाच्यानां वाच्यमविवक्षितं  ।
व्यङ्ग्यधर्मान्तरपरिणतत्वात् ।
एव वस्तुमात्रविषये व्यञ्जकत्वे वाच्यस्य विवक्षाविवक्षे,ऽलङ्कारविषयेऽपि वाच्यशक्त्याश्रये व्यञ्जकत्वे  ।
ऽलावण्यकान्तीऽत्यादौ एकस्मिन्मन्ये इत्येतस्मिन्शब्दे यो विशेषोक्त्युत्प्रेक्षयोरनुप्रवेशस्तद्वशेन समासादितस्वभावो योऽसावेकशब्दाभिधानसंकरस्तत्प्रतभोत्पत्तिहेतुश्लेषप्रौढीकृतं वाच्यं विवक्षितं  ।
तन्मूलकत्वेन रूपकप्रतीतेरुत्पादात् ।
"सुवर्णपुष्पां पृथिवीऽमित्यादौ तु वाच्यस्याविवक्षा  ।
उपमेयस्य बहुलाभत्वस्य तत्सदृशस्य या लक्षणा तस्या अत्यन्ततिरस्कृतवाच्यमूलत्वात् ।
यदि त्वत्र न तिडन्तेनोपमानमस्तीति दृष्ट्यात तद्भावाध्यवसानात्सुवर्णपुष्पपृथिवीचयनलक्षणोपमानावच्छादितरूपत्वेन शूरादिविषयस्य बहूलाभत्वस्योपमेयस्य प्रौढोक्त्या प्रतिपत्तिः, ततोऽत्र प्रौढोक्तिमात्रनिष्पन्नशरीरस्य वाच्यस्यार्थस्य प्राधान्या "द्भेदेऽनन्यत्वमि"त्येवमात्मकतयोपवर्णितमतिशयोक्तिभेदत्वं वाच्यं  ।
व्यङ्ग्या ह्युपमा तदानीमत्र गुणीभवति  ।
एवमलङ्कारनिष्ठस्यापि व्यञ्जकत्वस्य वाच्यविवक्षितत्वाविवक्षितत्वाभ्यां द्वैविध्यं  ।
यत्र चाविवक्षा वाच्यस्य वस्तुनिष्ठेऽलङ्कारनिष्ठे वा व्यञ्जकत्वे तत्र व्यङ्ग्यरसादेर्झगित्यवगम्यमानत्वादसंलक्ष्यक्रमता द्रष्टव्या  ।
यदुक्तं भट्टवामनेन---"लक्षणायां हि झगित्यर्थप्रतिपत्तक्षमत्वं रहस्यमाचक्षते"इति  ।
अत एव च सहृदयैर्यत्र वाच्यस्य विवक्षितत्वं तत्रैव वस्त्वलङ्कारयोः प्रतीयमानयोर्वाच्येन सह क्रमव्यवहारः प्रवर्तितोर्ऽथशक्तिमूलानुरणनरूपव्यङ्ग्यो ध्वनिरित्युक्तं, न तु वाच्यविवक्षायामपि  ।
यत्र च वाच्यस्याववक्षा पूर्वमुक्ता "रामोऽस्मीऽतिऽसुवर्णपुष्पाऽमिति च तत्र वयमधिकारोपेतप्रस्तुतार्थानुबन्धिवस्तूपनिबन्धादप्रस्तुतप्रशंसाभेदत्वमेव न्याय्यं मन्यामहे  ।
यदुक्तंऽअधिकारादपेतस्येऽत्यादि  ।
यत्तु पूर्वपर्यायोक्तभेदत्वंऽस्निग्धश्यामलकान्तीऽत्यादौ रामादीनां शब्दानामभिहितं तदुपक्रममात्ररूपतया द्रष्टव्यं  ।
विवक्षितवाच्यस्य पर्यायोक्तभेदत्वात् ।
यत्र खलु वाच्यविवक्षापूर्वकत्वेन अर्थान्तरं प्रतीयतेऽचक्राभिघातेऽत्यादावुदाहरणचतुष्टये तत्र पर्यायोक्तभेदता  ।
पर्यायोक्तलक्षणस्याप्रस्तुतप्रशंसालक्षणविचारवशेन तद्य्वतिरिक्तविषयावगाहित्वात् ।
यत्र त्वविवक्षिते वाच्येर्ऽथान्तरसय प्रतीतिस्तत्राप्रस्तुतप्रशंसा  ।
अतश्च पर्यायोक्ताप्रस्तुतप्रशंसयोरेव यथाक्रमं विवक्षिताविवक्षितवाच्ययोः सर्वध्वनिभेदसामान्यभूतयोर्ध्वनिभेदयोरन्तर्गतिर्वाच्या  ।
ऽसुवर्णपुष्पां पृथिवीम्ऽइत्यादौ तु विदर्शनाभेदत्वं यत्पूर्वमुक्तं तदधिकारोपेतप्रस्तुतार्थानुबन्धिवस्तूपनिबन्धात्मत्वेनासंभवद्वाच्याया विदर्शनाया अप्रस्तुतप्रशंसाभेदत्वादुपपद्यत एव  ।
एतच्च विद्वद्भिर्विचार्य गृहीतव्यं न त्ववमृश्यैवासूयितव्यमित्यलमतिवचालतया  ।
तदेवं वाचकशक्तमूलेऽलङ्कारैकनियते वाच्यशक्तिमूले च रसादिविषये व्यञ्जकत्वे वाच्यस्य विवक्षितत्वैकरूपत्वं  ।
वस्त्वलङ्कारविषये तु वाच्यशक्तिमूले व्यञ्जकत्वे प्रत्येकं वाच्यस्य विवक्षितत्वाविवक्षितत्वाभ्यां द्विभेदता  ।
अतस्तत्समाश्रयणेन त्रिविधप्रतीयमानार्थनिष्ठस्यापि व्यञ्जकत्वस्य षट्प्रकारता भवति  ।
एतेषां च षण्णां भेदानां मध्याद्द्वयोर्भेदयोर्वाच्यस्याविवक्षोक्ता  ।
चतुर्षु विवक्षितत्वं  ।
यत्र च विवक्षितत्वं तत्र वाच्यस्य स्वतःसंभवित्वात्प्रौढोक्तिमात्रनिष्पादितशरीरत्वाच्च द्वैविध्यं  ।
अतस्तत्र तस्याष्टौ भेदा भवन्ति  ।
एते चाष्टौ भेदा वाच्यस्य यत्राविवक्षा तद्विषयाभ्यां पूर्वोदिताभ्यां द्वाभ्यां भे दाभ्यां संकलिताः सन्तो दश संपद्यन्ते  ।
एत एव तु पदवाक्यप्रकाश्यतया द्वैगुण्यं भजमाना विंशतिर्भव्ति  ।
वर्णसंघटनाप्रबन्धाधारस्य व्यञ्जकत्वस्य कृत्तद्धितादिगतसय च पदवाक्यानुप्रवेशेनैवाविर्भावात् ।
पदप्रकाश्यत्वे यथाऽरामोऽस्मीतिऽ  ।
ऽचक्राभिधातेऽत्यादौ तु वाक्यप्रकाश्यता  ।
यथा च प्रधानभूते व्यङ्ग्ये एषा व्यञ्जकता र्विशतिविधा भवति, तथा गुणीभूतेऽपि यथासंभवं योज्येति  ।
तदाहुः-----
विवक्ष्यमविवक्ष्यं च वस्त्वलङ्कारगोचरे  ।
वाच्यं ध्वनौ विवक्ष्यं तु शब्दशक्तिरसास्यदे  । ।
भेदषट्के चतुर्धा यद्वाच्यमुक्तं विवक्षितं  ।
स्वतःसंभवि वा तत्स्यादथ वा प्रौढिनिर्मितं  । ।
दश भेदा ध्वनेरेते विंशतिः पदवाक्यतः  ।
प्रधानबद्भुणीभूते व्यङ्ग्ये प्रायेण ते तथा  । ।
इति  ।
वस्त्वलङ्कारवाच्ये ध्वनौ प्रत्येकं वाच्यं विवक्ष्यमविवक्ष्यं चेति संबन्धः  ।
विवक्ष्यमिति विवक्षार्हमित्यर्थः  ।
शब्दशक्तिरसास्पद इति वाच्यकशक्तसमाश्रयं रसादिव्यङ्ग्यनिष्ठं च व्यञ्जकत्वमुक्तं  ।
तद्विशिष्टशक्तिं व्यञ्जकभूतां रसादींश्च व्यङ्ग्यभूतानास्पदीकरोति  ।
एवमेतद्य्वञ्जकत्वं
पर्यायोक्तादिष्वन्तर्भावितं  ।
एतच्चेह बहुवक्तव्यत्वान्न वैतत्येन प्रपञ्चितं  ।
कुशाग्रीयबुद्धीनां हि दिङ्भात्र एवोपदर्शिते सति बुद्धिवल्ली प्रतानशतैर्नानादिग्वयापित्वेन विस्तारमासादयतीति  । ।
मीमांसासारमेघात्पदजलधिविधोस्तर्कमाणिक्यकोशात्
साहित्यश्रीमुरारेर्बुधकुसुममधोः शौरिपादाब्जभृङ्गात् ।
श्रुत्वा सौजन्यसिन्धोर्द्विजवरमुकुलत्कीर्तिवल्ल्यालवालात्
काव्यालङ्कारसारे लघुविवृतिमधात्कौङ्कणः श्रीन्दुराजः  । ।
5. Anandavardhana: Dhvanyaloka (820-890)

6. Abhinavagupta’s Locana (950 - 1020) and 7. Ramasaraka’s Balapriya (modern published in 1940)

8. Kuntaka: Vakroktijivita, with auto-commentary (950-1050)

वस्तुसाम्यं समाश्रित्य यदन्यस्योपदर्शनं  ।
इवाद्यसंभवे तत्र दृष्टान्तः सोऽभिधीयते   । । वक्रोक्तिजीवित ३.५३  । ।
वस्तुसाम्येत्यादि  ।
"यदन्यस्य" ("यस्मात्") वर्ण्यात्प्रस्तुतात्"अन्यस्य" व्यतिरिक्तवृत्तेः पदार्थान्तरस्य "उपदर्शनम्" = उपनिबन्धनं स दृष्टान्तनामालङ्कारोऽभिधीयते   ।
कथं "वस्तुसाम्यं समाश्रित्य" "वस्तुनोः" पदार्थयोः दृष्टान्तदार्ष्टान्तिकयोः "साम्यं" सादृश्यं "समाश्रिताय" निमित्तीकृत्य   ।
लिङ्गसंख्याविभक्तिस्वरूपलक्षणसाम्यवर्जितमिति (बोधनार्थं) वस्तुग्रहणं  ।
"तत्र" उपन्ते "इवाद्यसंभवे" सादृश्याभिधायिनामिवप्रभृतीनां विरहे   ।
तदेवमुपमायाः वाचकमग्रे व्यतिरिच्यते   ।
यथा--- 
सरसिजमनुविद्धं शैवलेनापि रम्यं मलिनमपि हिमांशोर्लक्ष्म लक्ष्मीं तनोति   ।
इयमधिकमनोज्ञा वल्कलेनापि तन्वी किमिव हि मधुराणां मण्डनं नाकृतीनां  । । टीका ३.२००  । ।
(अत्र) पादत्रयमेवोदाहरणं, चतुर्थे भूषणान्तरसंभवाथ् ।
दृष्टान्तमभिधाय तत्संभद्धविभूषणप्रस्तावात्समानच्छायमर्थान्तरन्यासमभिधत्ते   ।
9. Mammata: Kavyaprakasa (11th century)

#<दृष्टान्तः पुनरेतेषां सर्वेषां प्रतिबिम्बनं  । । मम्मट काव्यप्रकाशकारिका १०२  । ।>#

एतेषां साधारणधर्मादीनां दृष्टोऽन्तो निश्चयो यत्र स दृष्टान्तः  ।
     {त्वयि दृष्ट एव तस्या निर्वाति मनो मनोभवज्वलितं  ।
     आलोके हि हिमांशोर्विकसति कुसुमं कुमुद्वत्याः  । ।४५५ । ।}

                    %<(श्रीवत्सलाञ्छनाचार्य काव्यपरीक्षा २५१)>%

एष साधर्म्येण  । वैधर्म्येण तु
     {तवाहवे साहसकर्मशर्मणः करं कृपाणान्तिकमानिनीषतः  ।
     भटः परेषां विशरारुतामगुः दधत्यवाते स्थिरतां हि पांसवः  । ।४५६ । ।}

                    %<(गोविन्दठक्कुर काव्यप्रदीप)>%

 । ।१००-१०२ । ।
10. Mammata: Kavyaprakasa [Karikavali]

सामान्यस्य द्विरेकस्य यत्र वाक्यद्वये स्थितिः   ।
दृष्टान्तः पुनरेतेषां सर्वेषां प्रतिबिम्बनं  । । १०२  । ।
11. Vamanacarya Ramabhatta Jhalakikar’s Balabodhini commentary

#<दृष्टान्तः पुनरेतेषां सर्वेषां प्रतिबिम्बनं  । ।१०२ । ।>#

एतेषां साधारणधर्मादीनाम दृष्टोऽन्तः निश्वयो यत्र स दृष्टान्तः  ।
त्वयि दृष्ट एव तस्या निर्वाति मनो मनोभवज्वलितं  ।
आलोके हि हिमांसोर्विकसति कुसुमं कुमुद्धत्याः  । । ४५५  । ।
एष साधर्म्येण  ।
वैधर्म्येण तु तवाहवे साहसकर्मशर्मणः करं कृपाणान्तिकमानिनीषतः  ।
भटाः परेषां विशरारुतामगुः, दधत्यवाते स्थिरतां हि पांसवः  । । ४५६  । ।
(सू- १५६)
12. Nagesh Bhatta: Udyota commentary on kavyaprakasha (18th century)

13. Govinda Thakkura: Pradipa commentary on kavyaprakasha (1400-1500)

14. Baidyanatha Tatsat: prabha commentary on kavyaprakasha

15. Bhimsena Dikshita – sudhasagar commentary on Kavyaprakasha

99999990002802

16. Rajasekhara: Kavyamimamsa (10th century)

17. Rudrabhatta: Srngaratilaka (1000 AD)

18. Ruyyaka [Rajanaka]: Alamkarasarvasva, Sutras 1-34 (1150)

एषापि पदार्थवाक्यार्थवृत्तिभेदाद्द्विविधा पदार्थवृत्तिः समनन्तरमुदाहृता  ।
वाक्यार्थवृत्तिर्यथा-
ऽत्वत्पादनखरत्नानां यदलक्तकमार्जनं  ।
इदं श्रीखण्डलेपेन पाण्डुरीकरणं विधोःऽ  । ।
केचित्तु दृष्टान्तालङ्कारोऽयमित्याहुस्तदसत् ।
निरपेक्षयोर्वाक्यार्थयोर्हि बिम्बप्रतिबिम्बभावो दृष्टान्तः  ।
यत्र च प्रकृते वाक्यार्थे वाक्यार्थान्तरमारोप्यते सामानाधिकरण्येन तत्र संबन्धानुपपत्तिमूला निदर्शनैव युक्ता, न दृष्टान्तः  ।
एवं च -
ऽशुद्धान्तदुर्लभमिदं वपुराश्रमवासिनो यदि जनस्य  ।
दूरीकृताः खलु गुणैरुद्यानलता बनलताभिःऽ  । ।
इत्यत्र दृष्टान्तबुद्धिर्न कार्या  ।
उक्तन्यायेन निदर्शनाप्रात्पेः  ।
----------

सूत्र २७:
तस्यापि बिम्बप्रतिबिम्बभावतया निर्देश दृष्टान्तः  । । २७  । ।
तष्णापीति न केवलमुपमानोपमेययोः  ।
तच्छब्देन सामान्यधर्मः प्रत्यवमृष्टः  ।
अयमपि साधर्म्यवैधर्म्याभ्यां द्विविधः  ।
आद्यो यथा-
ऽअब्धिर्लङ्घित एव वानरभटैः किं त्वस्य गम्भीरता- , मापातालनिमग्नपीवरतनुर्जानाति मन्थाचलः  ।
देवीं वाचमुपासते हि बह्यवः सारं तु सारस्त्वतं जानीते नितरामसौ गुरुकुलक्लिष्टो मुरारिः कविःऽ  । ।
अत्र यद्यपि ञ्चानाख्य एको धर्मो निर्दिष्टस्तथापि न तन्निबन्धनमौपभ्यं विवक्षितं  ।
यन्निबन्धनं च विवक्षितं तत्राब्धिलङ्घनादावस्त्येव दिव्यवागुपासनादिना प्रतिबिम्बनं  ।
द्वितीयो यथा-
ऽकृतं च गर्वाभिमुखं मनस्त्वया किमन्यदेवं निहताश्च नोऽरयः  ।
तमांसि तिष्टन्ति हि तावदंशुमान्न यावदायात्युदयाद्रिमौलिताम्ऽ  । ।
अत्र निहतत्वादेः स्थानादिना वैधर्म्येण प्रतिबिम्बनं  ।
19. Jayaratha’s Vimarsini ((1150-1200 AD)

सूत्र २७ः
#<

तस्यापि बिम्बप्रतिबिम्बभावतया निर्देश दृष्टान्तः  । । २७  । ।
तष्णापीति न केवलमुपमानोपमेययोः  ।
तच्छब्देन सामान्यधर्मः प्रत्यवमृष्टः  ।
अयमपि साधर्म्यवैधर्म्याभ्यां द्विविधः  ।
आद्यो यथा-
ऽअब्धिर्लङ्घित एव वानरभटैः किं त्वस्य गम्भीरता- , मापातालनिमग्नपीवरतनुर्जानाति मन्थाचलः  ।
देवीं वाचमुपासते हि बह्यवः सारं तु सारस्त्वतं जानीते नितरामसौ गुरुकुलक्लिष्टो मुरारिः कविःऽ  । ।
अत्र यद्यपि ञ्चानाख्य एको धर्मो निर्दिष्टस्तथापि न तन्निबन्धनमौपभ्यं विवक्षितं  ।
यन्निबन्धनं च विवक्षितं तत्राब्धिलङ्घनादावस्त्येव दिव्यवागुपासनादिना प्रतिबिम्बनं  ।
द्वितीयो यथा-
ऽकृतं च गर्वाभिमुखं मनस्त्वया किमन्यदेवं निहताश्च नोऽरयः  ।
तमांसि तिष्टन्ति हि तावदंशुमान्न यावदायात्युदयाद्रिमौलिताम्ऽ  । ।
अत्र निहतत्वादेः स्थानादिना वैधर्म्येण प्रतिबिम्बनं  ।>#

--------------------

२७ः
तस्यापीति [सामान्यधर्मस्यापीत्यर्थः] उपमानोपमेययोरिति  ।
प्रकृताप्रकृतयोर्धर्मिणोरित्यर्थः  ।
अतश्च धर्माणां धर्मिणां च बिम्बप्रतिबिम्बभावेन निर्देशोऽयमलङ्कारः  ।
यदुक्तमन्यत्रापि-ऽदृष्टान्तः पुनरेतेषां सर्वेषां प्रतिबिम्बनम्ऽ इति  ।
उपमानोपमेययोरिति तु स्वार्थएव न व्याख्येयम्,अर्थान्तरस्य प्रकृतदार्ढ्यायोपादानात्सादृश्याविवक्षणात् ।
आद्य इति साधर्म्येण  ।
यथा वा-- 
ऽस्थानेषु शिष्यनिवहैः प्रतिपाद्यमाना विद्या गुरुं हि गुणवत्तरमातनोति  ।
आदाय शुक्तिषु बलाहकविप्रकीर्णै रत्नाकरो भवति वारिभिरम्बुराशिःऽ  । ।
अत्र स्थानादीनां शुक्त्यादिभिः प्रतिबिम्बनं  ।
यन्निबन्धनं चेति  ।
अर्थालङ्कारत्वं न पुनरौपम्यं  ।
तस्य च समनन्तरोक्तयुर्क्त्यासंभवात् ।
20. Vidyacakravartin’s Samjivani

#<तस्यापि बिम्बप्रतिबिम्बतया निर्देशे दृष्टान्तः  । २६  । ।>#

व्याचष्टे-तस्यापि न केवलमित्यादि  ।
प्रतिवस्तूपमान्यायेन द्वैविध्यमाह-अयमपीति  ।
अब्धिर्लङ्घित इति  ।
गुरुकुलाक्लिष्टः नित्योपासनेन तदेकशरणीभूतः  ।
अत्र बहूनां वानरभटैः मन्थाचलेन सहधर्म्यपेक्षो बिम्बप्रतिबिम्बभावः  ।
दिव्यवागुपासनस्य अब्धिलङ्घनेन गुरुक्लिष्टत्वस्या पातालनिमग्रत्वेन च धर्मापेक्षः  ।
ननु जानाति जानीत इति ज्ञानस्य पृथङ्निर्देशात्कथमिदं दृष्टान्तोदाहरणमित्यत आह-अत्र यद्यपीत्यादि  ।
नैतन्निबन्धनमिति  ।
न हि ज्ञाननिबन्धनं औपम्यं विवक्षितं, ज्ञानस्योपचारात् ।
यत्र तु विवक्षा तत्र न किञ्चिन्न्यूनमित्यत आह-यन्निबन्धनं चेत्यादि  ।
इदं साधर्म्ये  ।
कृतञ्चेति  ।
त्वया मनसि गर्वाभिमुखे कृते तत्क्षणमेव द्विषो निहता इत्यर्थः  ।
द्वौ चकारौ क्रिययोरेक रूपकालतामाहतुर्यतः  ।
वैधर्म्येण प्रतिबिम्बनं निदर्शयति-अत्र निहितत्वादेरित्यादि  ।
निहतत्वं गर्वाभिमुखीकरणं च अन्वयमुखेन उक्तं  ।
तमःस्थानं उदयाद्रिमौलित्वं च व्यतिरेकमुखेन  ।
न यावदित्युपन्यासात् ।
अतो वैधर्म्येण प्रतिबिम्बनं  ।
बिम्बानुबिम्बन्यायेन निर्देशे धर्मधर्मिणोः  ।
दृष्टान्तालङ्कृतिर्ज्ञेया भिन्नवाक्यार्थसंश्रया  । ।
21. Jayadeva [alias Piyusavarsa]: Candraloka (1200 AD)

चेद्बिम्बप्रतिबिम्बत्वं दृष्टान्तस्तदलंकृतिः   ।
स्यान्मल्लप्रतिमल्लत्वे सङ्ग्रामोद्धामहुंकृतिः   । । ५.५५  । ।
दृष्टान्तश्चेद्भवन्मूर्तिस्तन्मृष्टा दैवदुर्लिपिः   ।
जाता चेत्प्राक्प्रभा भानोस्तर्हि याता विभावरी   । । ५.५६  । ।
22. Visvanatha kaviraja: Sahityadarpana ) (1384 AD)

#<दृष्टन्तस्तु सधर्मस्य वस्तुनः प्रतिबिम्बनं  । । साहित्यदर्पण १०.५०  । ।>#

सधर्मस्येति प्रतिवस्तूपमाव्यवच्छेदः ! अयमपि साधर्म्यवैधर्म्याभ्यां द्विधा  ।
क्रमेणोदाहरणम्--
"अविदितगुणापि सत्कविभणितिः कर्णेषु वमति मधुधारां  ।
अनधिगतपरिमलापि हि हरति दृशं मालतीमाला"  । ।
"त्वयि दृष्टे कुरङ्गाक्ष्याः स्त्रंसते मदनव्यथा  ।
दृष्टानुदयभाजीन्दौ ग्लानिः कुमुदसंहतेः"  । ।
"वसन्तलेखैकनिबद्धभावं परासु कान्तासु मनः कुतो नः  ।
प्रफुल्लमल्लीमधुलम्पटः किं मधुव्रतः काङ्क्षति वल्लिमन्याम्"  । ।
इदं पद्यं मम  ।
अत्र "मनः कुतो नः" इत्यस्य "काङ्क्षति वल्लिमन्याम्" इत्यस्य चैकरूपतयैव वर्यवसानात्प्रतिवस्तूपमैव  ।
इह तु कर्णे मधुधारावमनस्य नेत्रहरणस्य च साम्यमेव, न त्वैकरूप्यं  ।
अत्र समर्थ्यसमर्थकवाक्ययोः सामान्यविशेषभावोर्ऽथन्तरन्यासः, प्रतिवस्तूपमादृष्टान्तयोस्तु न तथेति भेदः  ।
23. Mahesvarabhatta’s Vijnapriya and 24. Anantadasa’s Locana (1400)

#<दृष्टन्तस्तु सधर्मस्य वस्तुनः प्रतिबिम्बनं  । । साहित्यदर्पण १०.५०  । ।>#

#<लोचना>#

(लो, ए) सधर्मस्य साधारणगुणक्रियासहितस्य वस्तुनो वाक्यार्थस्य  ।
********** टीका संपूर्ण **********
सधर्मस्येति प्रतिवस्तूपमाव्यवच्छेदः ! अयमपि साधर्म्यवैधर्म्याभ्यां द्विधा  ।
     ************* टीका *************
     #<विज्ञप्रियः>#

     (वि, च) दृष्टान्तालङ्कारमाह---दृष्टन्तस्त्विति  ।
     सधर्मस्य साधारणैकधर्मस्य, प्रतिबिम्बनमुभयत्र निर्दिष्टाभ्यां परस्परसमानाभ्यां धर्माभ्यामेकस्य तस्य व्यञ्जनमित्यर्थः  ।
     सधर्मः प्रसिद्ध एवं विवक्षित इत्यप्रस्तुतप्रशंसायां व्यक्तिर्भविष्यति  ।
     प्रतिवस्तूपमायां तूपमेयनिर्दिष्टो धर्मो वाच्य एव उपमाननिर्दिष्टशब्दस्य लक्षणया क्वचिच्छक्त्या वा स बोध्य इति भेदः  ।
     तस्य व्यञ्जनया बोधे तु दृष्टान्तः  ।
     साधर्म्यवैधर्म्याभ्यामिति  ।
     साधर्म्यव्यञ्जनार्थं निर्दिष्टाभ्यां साधर्म्याभ्यां साधर्म्यवैधर्म्याभ्यां चेत्यर्थः  ।
     ********** टीका संपूर्ण **********
क्रमेणोदाहरणम्--
"अविदितगुणापि सत्कविभणितिः कर्णेषु वमति मधुधारां  ।
अनधिगतपरिमलापि हि हरति दृशं मालतीमाला"  । ।
     ************* टीका *************
     #<विज्ञप्रियः>#

     (वि, छ) अविदितगुणापीति  ।
     वर्णमाधुर्य्यादेवेति भावः  ।
     अत्र कर्णे मधुधारावमननेत्रहारणे धर्मै भिन्नौ प्रीतिजनकतया परस्परसमानौ  ।
     प्रतिजनकत्वरूप एको धर्मः ताभ्यां व्यङ्ग्यः  ।
     ********** टीका संपूर्ण **********
"त्वयि दृष्टे कुरङ्गाक्ष्याः स्त्रंसते मदनव्यथा  ।
दृष्टानुदयभाजीन्दौ ग्लानिः कुमुदसंहतेः"  । ।
     ************* टीका *************
     #<विज्ञप्रियः>#

     (वि, ज) साधर्म्यवैधर्म्याभ्यां व्यञ्जनेत्याह----त्वयि दृष्टेति  ।
     दृष्टानुदयेति  ।
     दृष्टो योऽनुदय इन्दौ तद्भाजि सतीत्यर्थः  ।
     उदयसत्त्वेऽपि मेघात्तददर्शनात् ।
     क्लान्तिप्रतिपादनार्थं दृष्टेत्युक्तं  ।
     अत्र व्यथास्त्रंसनस्य विपरीतो धर्मः क्लान्तिः, उपमेयोपमानगताभ्यां ताभ्यां स्वस्वप्रियदर्शने स्वार्थप्राप्तित्वमेको धर्मः व्यज्यते  ।
     नच वैधर्म्यव्यङ्ग्यप्रतिवस्तूपमातोऽस्या को भेद इति वाच्यं  ।
     तत्र वैधर्म्यं धर्मान्तरनिष्ठम्, अत्र तूपमाननिष्ठं तथा च तत्र वैधर्म्येणैव व्यञ्जना  ।
     अत्र तु उभयनिष्ठाभ्यां साधर्म्यवैधर्म्याभ्यां व्यञ्जनेति भेदात् ।
     ********** टीका संपूर्ण **********
"वसन्तलेखैकनिबद्धभावं परासु कान्तासु मनः कुतो नः  ।
प्रफुल्लमल्लीमधुलम्पटः किं मधुव्रतः काङ्क्षति वल्लिमन्याम्"  । ।
     ************* टीका *************
     #<विज्ञप्रियः>#

     (वि, झ) यत्र तु समानधर्मप्रतिपादकशब्दाभ्यामेको धर्मो व्यञ्जनां विनैव प्रतिपाद्यते तत्र प्रतिबिम्बाभावात्प्रतिवस्तूपमैवेति  ।
     अत्र स्वकीयं श्लोकमुदाहरति---वसन्तलेखैकेति---वसन्तलेखा नायिकाविशेषः  ।
     राज्ञश्चेयमुक्तिः  ।
     ********** टीका संपूर्ण **********
इदं पद्यं मम  ।
अत्र "मनः कुतो नः" इत्यस्य "काङ्क्षति वल्लिमन्याम्" इत्यस्य चैकरूपतयैव वर्यवसानात्प्रतिवस्तूपमैव  ।
इह तु कर्णे मधुधारावमनस्य नेत्रहरणस्य च साम्यमेव, न त्वैकरूप्यं  ।
     ************* टीका *************
     #<विज्ञप्रियः>#

     (वि, ञ) एकरूपतयैव पर्य्यवसानादिति  ।
     वाच्यप्रश्ररूपैकधर्मविषयतया एकत्वारोपादित्यर्थः  ।
     अत्र हि परनायिका उपमेया अन्या बह्व्यश्च उपमानानि तासां मनोविषयत्वाकाङ्क्षाविषयत्वयोर्हेतुप्रश्रैकधर्मविषयतया एकत्वारोपरूपपर्य्यवसानं  ।
     अविदितगुणापीत्यत्र तु नैकत्वपर्यवसानं  ।
     किन्तु समानधर्माभ्यामुभयसाधारणैकधर्मव्यञ्जनमेवेत्याह---इह त्विति  ।
     #<लोचना>#

     (लो, ऐ) एकरूपतयैव पर्य्यवसानादिति  ।
     "मनः कुतोनऽ इत्यस्य पर्य्यवसाने नान्यां कान्तां काङ्क्षामि इत्येतदर्थत्वादिह दृष्टान्ते तु पुनः बिम्बप्रतिबिम्बभावः  ।
     ********** टीका संपूर्ण **********
अत्र समर्थ्यसमर्थकवाक्ययोः सामान्यविशेषभावोर्ऽथन्तरन्यासः, प्रतिवस्तूपमादृष्टान्तयोस्तु न तथेति भेदः  ।
     ************* टीका *************
     #<विज्ञप्रियः>#

     (वि, ट) अर्थान्तरन्यासाद्द्वयोः प्रतिवस्तूपमादृष्टान्तयोर्भेदमाह---समर्थ्येति  ।
     वाक्ययोरित्यत्र वाक्यार्थयोरित्यर्थः  ।
     अनयोरपि उपमेयं सामर्थ्यमुपमानं समर्थनमित्यतोऽभेदप्रसक्तिः  ।
     न तथेति  ।
     न सामान्यविशेषभाव इत्यर्थः  ।
     ********** टीका संपूर्ण **********
25. Visvesvara Kavicandra: Camatkaracandrika (1400)

#<दृष्टान्तः प्रोक्तसिद्धयै यः सिद्धेर्ऽथे सा निदर्शना  ।
पूर्वोत्तरसमत्वेन त्रिधेयं मन्यते बुधैः  । । ७.२५  । ।>#

तत्र पूर्वा निदर्शना यथा
परं कुर्वन्ति पारुष्यं दुर्जना राजवल्लभाः  ।
श्री सिङ्गभूपखड्गोऽयं परमर्मैव कृन्तति  । । ७.*४८  । ।
अत्र राजवल्लभक्रूरजनदृष्टान्तस्य पूर्वमुक्तत्वात्पूर्वा नाम निदर्शना  ।
उत्तरा यथा
श्री सिङ्गभूपचापं विदधाति विरोधिजीवद्रोहं  ।
नमतामपि वक्राणां परसन्तापाय राजकर्णासक्तिः  । । ७.*४९  । ।
अत्र राजसमीपवर्तिकुटिलजनवृत्तान्तस्य पश्चादुक्तत्वादुत्तरेयं निदर्शना  ।
समा यथा
मेदिन्यां गगनाङ्गनाङ्गननतो मन्दाकिनीवेणिकां वेणीतो जलजातसंभवसभासौगन्धमारोहति  ।
श्री सिङ्गक्षितिपालकीर्तिलतिका तत्संश्रयाणां नृणां शंसत्यद्भतमुत्तरोत्तरतया जातानुबन्धोदयां  । । ७.*५०  । ।
अत्र नायकपरिग्रहेणोत्तरोत्तरोदयवतः कीर्तिदृष्टान्तस्य नायकाश्रितजनोत्तरोत्तरौन्नत्यलक्षणदार्ष्टान्तिकस्य च शंसन्तीति वर्तमानलक्षणशत्र समकालमेवोक्तत्वादियं समा नाम निदर्शना  ।
26. Vidyadhara: ekavali (14th century) and 27. Mallinatha Suri: Tarala commentary on Vidyadhara's Ekavali (1350-1450 CE.)

28. Simhabhupala: Rasarnavasudhakara (1400-1500)

अथ दृष्टान्तः-
स्व-पक्षे दर्शनं हेतोर्दृष्टान्तः साध्य-सिद्धये  । ।Sऱ्स्_३२४२ । । १०६अ
यथा शाकुन्तले, राजा-
शम-प्रधानेषु तपोधनेषु
गूढं हि दाहात्मकं अस्ति तेजः  ।
स्पर्शानुकूला इव सूर्य-कान्तास्
तदन्य-तेजोऽ भिभवाद्वमन्ति  । ।Sऱ्स्_३२४३ । । [अभिज्ञानशाकुन्तलम्‌ २७]
इत्यत्र तपोधनेषु गूढ-दाहात्मक-तेजः-सद्भावे साध्ये तत्-साधकस्य अन्य-तेजस्तिरस्कार-जनित-तेजः-समुद्गार-रूपस्य हेतोः सूर्य-कान्तेषु दर्शितत्वाद्दृष्टान्तः  ।
अथ अभिप्रायः-
अभिप्रायस्त्वभूतार्थो हृद्यः साम्येन कल्पितः  । १०६ब्
अभिप्रायं परे प्राहुर्ममतां हृद्य-वस्तुनि  । ३२४४ । ।
यथा रत्नावल्यां, राजा-
किं पद्मस्य रुचिं न हन्ति नयनानन्दं विधत्ते न किं
वृद्धिं वा झषकेतनस्य कुरुते नालोक-मात्रेण किं  ।
वक्त्रेन्दौ तव सत्ययं यदपरः शीतांशुरुज्जृम्भते
दर्पः स्यादमृतेन चेदिह तदप्यस्त्येव बिम्बाधरे  । ३२४५ । । [र ३१३]
इत्यत्र चन्द्र-साम्येन मुखे अमृत-कल्पनादयं अभिप्रायः  । अथवा तत्रैवातिहृद्य-बिम्बाधरे राज्ञो ममत्वं अभिप्रायः  ।
29. Vamana: Kavyalamkarasutra, with Vrtti (1400-1500)

30. Rupa Gosvamin: Natakacandrika (1489–1564)

अथ दृष्टान्तः -
स्व-पक्षे दर्शनं हेतोर्दृष्टान्तः साध्य-सिद्धये   । । १६०  । ।
यथा नवमे -
कृष्णः (विमृश्य) अथवा -
धीरः प्रकृत्यापि जनः कदाचिद्
धत्ते विकारं समयानुरोधात् ।
क्षान्तिं हि मुक्त्वा बलवच्चलन्ती
सर्वंसहा भूरपि भूरि दृष्टा  । । (९.२०)
अत्र धीरेऽपि जने विकार-सद्-भावे साध्ये तत्-साधकस्य चलन-रूप-विकारस्य
हेतोः सर्वंसहायां भुवि दर्शितत्वाद्दृष्टान्तः  ।
अथाभिप्रायः -
अभिप्रायस्त्वभूतार्थो हृद्यः साम्येन कल्पितः  ।
अभिप्रायं परे प्राहुर्ममतां हृद्यवस्तुनि   । । १६१  । ।
यथा चतुर्थे -
कृष्णः (सोत्सुकं रोमाञ्चं उन्मील्य) 
उद्गीर्णाद्भुत-माधुरी-परिमलस्याभीर-लीलस्य मे
द्वैतं हन्त समक्षयन्मुहुरसौ चित्रीयते चारणः  ।
चेतः केलि-कुतूहलोत्तरलितां सद्यः सखे मामकं
यस्य प्रेक्ष्य सुरूपतां व्रज-वधू-सारूप्यं अन्विष्यति  । । (४.१९)
अत्राभूतार्थ-रूपस्य भगवद्-द्वितीयत्वस्य नटे कल्पनं अभिप्रायः  । हृद्य्
अवस्तुनि स्व-सौन्दर्ये भोगेच्छया ममता वा  ।
31. Rupa Gosvamin: Ujjvalanilamani (1489–1564)

32. Apayya dikshit: kuvalayananda (1535)

१८ दृष्टान्तालङ्कारः
च्द्बिम्बप्रतिबिम्बत्वं दृष्टान्तस्तदलंकृतिः।
त्वमेव कीर्तिमान्‌ राजन्‌! विधुरेव हि कान्तिमान्‌॥५२॥
यत्रोपमनोपमेयवाक्ययोर्भिन्नावेव धर्मौ बिम्बप्रतिबिम्बभावेन निर्दिष्टौ तत्र दृष्टान्तः। 'त्वमेव कीर्तिमान्‌' इत्यत्र कीर्तिकान्त्योर्बिम्बप्रतिबिम्बबहवः।
यथा वा (रघु० ६।२२) - 
कामं नृपाः सन्ति सहस्रशोऽन्ये राजन्वतीमाहुरनेन भूमिम्‌।
नक्षत्रताराग्रहसंकुलापि ज्योतिष्मती चन्द्रमसैव रात्रिः॥
यथा वा -
देवीं वाचमुपासते हि बहवः सारं तु सारसतं
जानीते नितरामसौ गुरुकुलक्लिष्टो मुरारिः कविः।
अब्धिर्लङ्घित एव वान्ररभटैः किं त्वस्य गम्भीरता-
मापातालनिमग्नपीवरतनुर्जानाति मन्थाचलः॥
नन्वत्रोपमानोपमेयवाक्ययोर्ज्ञानमेक एव धर्म इति प्रतिवस्तूपमा युक्ता। मैवम्‌, अचेतने मन्थाचले ज्ञानस्य बाधितत्वेन तत्र जानातीत्यनेन सागराघस्तलावधिसंस्पर्शमात्रस्य विवक्षितत्वात्‌। अत्रोदाहरणे पदावृत्तिदीपकाद्विशेषः पूर्ववत्प्रस्तुताप्रस्तुतविषयकृतो द्रष्टव्यः। वैधर्म्येणाप्ययं दृश्यते -
कृतं च गर्वाभिमुखं मनस्त्वया किमन्यदेवं निहताश्च नो द्विषः।
तमांसि तिष्ठन्ति हि तावदंशुमान्न यादवायात्युदयाद्रिमौलिताम्‌॥५२॥
33. Kavi Karnapura: Alankarakaustubha (around 1550)

34. BAladeva VidyabhuShaNa: kavyakaustubha (around 1550)

35. Jagannatha Panditaraja: Rasagangadhara, Anana 1 (17th century)

36. Krishna brahmatantra Parakala Swami: Alankaramanihara (1917)

37. Vagbhatalankara

38. Alankarashekhara

